
... eta zer da euskararen B2 maila? 

EAEko ikasleei egin zaien euskara proban irakurmena, entzumena, idazmena, mintzamena eta hizkuntza ezagutzak neurtu dira. 


agurtzane solaberrieta - DONOSTIA Eusko Jaurlaritzak Arabako, Bizkaiko eta Gipuzkoako DBHko ikasleen euskara maila neurtu du lehendabiziko aldiz. Horren harira, egunotan sarritan entzuten ari da euskararen B2 maila kontzeptua. Zer da, ordea? Zer adierazten du maila horrek? 

Probaren helburu nagusia, hizkuntza maila zehatza ezarrita, DBHko 4. kurtsoko ikasleen euskara ezagutzak neurtzea izan da. Hizkuntza maila hori Europako Kontseiluko Hizkuntzen Erreferentzia Esparrutik hartu da, hain zuzen ere, esparru horretan deskribatzen den B2 mailatik. 

Europako esparruan hizkuntza menperatzeko hiru maila ezartzen dira: oinarrizko erabiltzailea (A), independentea (B) eta konpetentea (C). Halaber, maila bakoitzak bi azpi-maila ditu. Euskara neurtzeko B2 maila hartu da kontuan eta maila horren arabera, ikasleak ulertzen ditu gai zehatzei eta abstraktuei buruzko testu konplexuetako ideia nagusiak, bere espezialitateko eztabaida teknikoak barne. Gai da solasean jariotasun aski onez eta zailtasun handirik gabe parte hartzeko; horrek ahalbidetzen du jatorrizko hiztunekin tentsiorik sortu gabe hitz egiteko. Gai askori buruzko testu argiak eta zehatzak egiteko gai da eta gauza da gai baten inguruan bere ikuspuntua aztertzeko ere. Hala, proba honen bitartez, DBHko 4. kurtsoko ikasleen ezagutzak B2 maila horretara iristen diren ala ez ikusi ahal izan da. Eusko Jaurlaritza maila horren euskara agiria emango duen proba bat egiteko aukera aztertzen ari da. B2 maila ingeleseko First Certificate azterketan eskatzen den mailaren parekoa da. 
Gaitasun komunikatibo eta linguistikoa neurtu dira Euskara proba honetan, Erreferentzi Esparruaren irizpideak jarraiki, ikaslearen hizkuntza gaitasun komunikatibo eta linguistikoak neurtu dira; horretarako, hizkuntzaren lau trebetasun komunikatiboak ebaluatu dira: irakurmena, entzumena, idazmena eta mintzamena. Horretaz gain, gaitasun linguistikoa neurtzeko, hizkuntza ezagutzak ere ebaluatu dira, hala nola gramatika, sintaxia eta hiztegia. 

Proba hau Arabako, Bizkaiko eta Gipuzkoako 1.191 ikasleri egin zaie eta 61 ikastetxetan egin da, 63 taldetan. A ereduko ikasle bakar batek ere ez zuen gainditu proba hori egiteko aurretik egin beharreko azterketa; B ereduan gazteen %33k bakarrik eta D ereduan ikasleen %68k. 
Euskara proba Azterketak bost atal izan zituen eta atal bakoitzean honako hauek ebaluatu ziren: irakurmena, entzumena, idazmena, mintzamena eta hizkuntza ezagutza. Ariketak era askotakok izan ziren: erantzun anitzeko galderak, idazteko testuak, hutsuneak betetzekoak. 

Ikasleek egin zituzten probez gain, ikastetxearen ezaugarriak biltzeko asmoz galdera sortak prestatu zituzten: bat ikasleentzat, beste bat euskara irakasleentzat eta hirugarrena ikastetxeko arduradunarentzat. 
Entzumena. Entzumena neurtzeko, hiru testu ezberdin erabili ziren, telebistatik eta irratitik hartutakoak. 

Adibidea: Irratsaio bateko elkarrizketa bat entzun zuten, aurkezlea eta bi gonbidaturen artekoa. Gaia: gazteak eta aseguruak. Elkarrizketa horri buruzko galderak erantzun behar zituzten, ikasleek informazio orokorra eta zehatza ulertu ote zuten ebaluatzeko. Elkarrizketa entzun aurretik, ikasleek galderak irakurtzeko aukera izan zuten. Elkarrizketa bi aldiz entzuteko aukera izan zuten, eta entzuten zuten bitartean, galderak erantzun behar zituzten. 10 minutu zuten proba egiteko. 

Batez beste, %70ek erantzun zituen ondo galderak. B eredukoek Dkoek baino puntuazio baxuagoa atera zuten guztietan. Bizpahiru galderatan %28k baino ez zuen erantzun zuzena eman. 

Irakurmena. Irakurmena ebaluatzeko bost testu ezberdin erabili ziren, nahiz eta ikasle bakoitzak hiru baino ez zituen irakurri behar. Testuak errealak ziren, hau da, literatura, komunikabide edo esparru akademikoetatik ateratakoak. 

Adibidea: Dibulgaziozko testu bat irakurri. Gaia: telelana eta telemedikuntza. Hitz tekniko batzuk zituen testuak. Testuaren bitartez, informazio zehatzaren ulermena ebaluatu nahi zen; datu zehatzak, aburuak, ondorioak. Testua irakurri ondoren, galderak erantzun behar zituzten: erantzun zuzena aukeratu behar zuten, test baten moduan. 

Batez beste, %60k erantzun zituen ondo galderak. B eredukoek Dkoek baino puntuazio baxuagoa atera zuten guztietan. 

Idazmena. Trebetasun hori ebaluatzeko ikasle bakoitzak bi idazlan egin behar zituen: bata guztientzat bera izan zen, gutuna; bestea, lau aukeren artean hautatu behar zuten (narrazioa, deskripzioa, artikulua edo iritzizko testua). 

Adibidea: Testu mota: iritzi argudiozko testua. Gaia: Gazteen ohiturak.Gazteen ohiturei buruzko idazlan bat egin behar zuten, beren iritziak azalduz. Iritzi horiek arrazoitu egin behar zituzten, bai eta kontrako iritziak ere. Gutxienez 100 hitz idatzi behar zituzten. Eredu gisa, adibide bat irakurri zuten aurretik. 

Ebaluatzeko bost irizpide ezarri zituzten: edukia eta koherentzia, erregistroa eta formatua, zuzentasuna, kohesioa eta lexikoa. Eduki eta koherentziaren atalean, esate baterako, emaitzak honakoak izan ziren: oso ondo (B eredua %0 eta D eredua %2,1); ondo (B eredua %4,8 eta D eredua %7,5); nahikoa (B eredua %75 eta D eredua %72,9); gutxi (B eredua %14 eta D eredua %12,6). 

Mintzamena 

Hiru ariketa egin zituzten: aztertzailearekin elkarrizketa, azalpena eta ikasleen arteko elkarrizketa. Ebaluatzeko irizpideak honakoak izan ziren: hitz egiteko era, diskurtsoari zegokion trebetasuna eta zuzentasuna. 

Hizkuntza ezagutza 

Esparru horretan bi eduki mota neurtu ziren: hizkuntz ezagutzaren eduki orokorrak eta egitura morfosintaktikoak. Lehenengo eduki motekin erantzun anitzeko galderak erabili ziren eta bigarrenarekin berridazketa ariketak. 

Hizkuntza ezagutzak: Adibideak 

Erantzun ezetz. «Ados zaude nirekin?». 

. Bai zera! 

. Horixe! 

. Ez dago zalantzarik! 

. Auskalo! 

